CYP(3)-AWE 10 
Y Pwyllgor Plant a Phobl Ifanc

Ymchwiliad i fannau diogel i chwarae a chymdeithasu

Ymweliadau rapporteur

8 Mawrth – Ymweliad Rapporteur ag Ysgol y Bedol – Joyce Watson 


Materion a godwyd: Mannau diogel i chwarae

· Pa fath o bethau sy’n gwneud rhywle yn fan diogel lle gallwch chwarae?

· Rhywle lle nad oes gan bobl gwahaniaeth fod plant yn chwarae yno ac sydd â digon o fannau agored. Dim ysmygu, dim trais, gemau braf fel ‘hopscotch’, chwarae yn yr ardd a dim gormod o gemau gwyllt. 

· Pa fath o bethau sy’n eich atal rhag mynd allan i chwarae pan fyddwch chi eisiau gwneud hynny?

· Bwlio, ceir, mannau sydd heb eu dynodi a pharcio anniogel.  

· Pa mor agos ydych chi’n byw i rywle diogel lle gallwch chwarae? 

· 5-15 munud   

Sbwriel

Faint o broblem yw sbwriel pan fyddwch chi’n mynd allan i chwarae?
· Problem fawr yn yr ardal – llawer o ganiau, gwydr wedi torri, pryderu ynghylch y posibilrwydd o ddioddef anaf yn y man chwarae a diffyg biniau sbwriel. Mae’r plant hefyd yn pryderu ynghylch y bywyd gwyllt yn eu hardal.   

Y canfyddiadau sydd gan oedolion o blant a phobl ifanc

· A ydych yn cael eich atal rhag chwarae ar y stryd neu chwarae y tu allan gan bobl fel heddweision neu berchnogion siopau? 

· Ydym. Mae’r oedolion yn digio cyn cwyno am y sŵn.

A ydych yn cael y cyfle i gymryd rhan mewn prosiectau sy’n golygu eich bod yn cyfathrebu mewn modd cadarnhaol â phobl hŷn sy’n byw yn eich ardal (‘prosiectau rhyng-genhedlaeth’)?

· Drwy aros gyd ffrindiau dros nos, clwb cinio ar ddydd Mercher, cwrdd ar ôl ysgol, Nadolig, yr Urdd, cystadlaethau rygbi, canu mewn canolfannau dydd. 

Bwlio 

· I ba raddau y mae bwlio yn atal plant rhag mynd allan i chwarae? 

· I raddau helaeth. Mae’r plant yn ofni plant hŷn sydd am ymladd neu am geisio dwyn eu harian.  

· Dywedodd rhai o’r bobl ifanc wrthym eu bod yn teimlo’n fwy diogel pan fo oedolion yn eu goruchwylio (er enghraifft, gweithwyr ieuenctid neu weithwyr chwarae). A ydych yn teimlo’n fwy diogel pan fo oedolion yn bresennol? 

· Ambell waith, er y gall hyn wneud pethau’n waeth.

Y gost o gael mynediad i adnoddau hamdden 
· A yw’r pris y mae’n rhaid ei dalu am bethau yn atal rhai plant rhag cymryd rhan?

· Mae costau teithio yn broblem i blant sy’n byw mewn ardaloedd gwledig.

Blaenoriaethau

· Pe byddech yn gallu newid un peth am eich ardal chwarae i’w wneud yn fwy diogel, beth fyddech chi’n ei newid?

· Mae angen cael mannau chwarae ar wahân ar gyfer plant hŷn. Lluniodd y plant restr o’r pethau a fyddai’n gwneud eu hardal yn fwy diogel.

1.  Teledu cylch cyfyng 


2.  Goruchwyliaeth gan oedolion 


3.  Rheiliau a gatiau o amgylch mannau chwarae


4.  Arwyddion o amgylch mannau chwarae 


5.  Terfynau oedran


6.  Mae’r system o gael cyfaill dynodedig, sef y system ‘buddy’, yn gweithio’n dda yn yr ysgol. Gall fod o ddefnydd, felly, yng nghyd-destun gofal ar ôl ysgol. 

Nodyn ar ymweliad rapporteur i Ysgol Gynradd Gymunedol Rhosymedre 

12 Mawrth 2010

Aelod Cynulliad yn bresennol

Eleanor Burnham AC

Gwasanaeth y Pwyllgorau

Abigail Phillips, Clerc

Eraill yn bresennol

Roz Harrison, Pennaeth

Liz Edwards, Dirprwy Bennaeth

Bradley, Aelod o Gyngor yr Ysgol 

Seren, Aelod o Gyngor yr Ysgol

Tequila, Aelod o Gyngor yr Ysgol

Jake, Aelod o Gyngor yr Ysgol

Cameron, Aelod o Gyngor yr Ysgol

Patrick, Aelod o Gyngor yr Ysgol

Maya, Aelod o Gyngor yr Ysgol

Bethan, Aelod o Gyngor yr Ysgol

Tiffany, Aelod o Gyngor yr Ysgol

Nicola, Aelod o Gyngor yr Ysgol

Zackary, Aelod o Gyngor yr Ysgol

1. Cyflwynodd Eleanor Burnham ei hun a’r Clerc i’r Pennaeth, y Dirprwy Bennaeth a’r Cyngor Ysgol.   

2. Rhoddodd Eleanor Burnham amlinelliad o ymchwiliad y Pwyllgor i’r ddarpariaeth o fannau diogel i chwarae a chymdeithasu, ac esboniodd y byddai’r hyn y byddai’r plant a’r athrawon yn ei ddweud wrth y Pwyllgor yn cyfrannu at ganlyniad yr ymchwiliad.

3. Nododd y staff mai’r diffiniad o fannau diogel i chwarae yw mannau nad ydynt yn agos at yr heol ac ymhell i ffwrdd o ddieithriaid a grwpiau o bobl sy’n cael eu hystyried yn beryglus i blant a phobl ifanc.
4. Ystyrir fod hostel fechnïaeth leol yn achosi rhwystr o safbwynt llefydd chwarae sy’n ddiogel ac am ddim. Ni ymgynghorwyd â’r trigolion lleol ynghylch lleoliad yr hostel.    
5. Nodwyd fod lleoliad yn bwysig iawn wrth ddynodi bod rhywle’n lle diogel i chwarae. Mae’r ysgol wedi gwneud ymdrech i sicrhau bod y plant yn cadw oddi ar y strydoedd.
6. Mae’r ysgol wedi creu lle chwarae ar dir yr ysgol. Mae’r gatiau ar agor yn barhaol ac mae gan blant fynediad i’r cae a’r offer chwarae drwy’r amser. Ar y cychwyn, dioddefodd yr ysgol ychydig o broblemau fandaliaeth o ganlyniad i’r polisi mynediad agored, ond nid yw’r problemau hynny yn bodoli erbyn hyn. 

7. Mae saith o’r unarddeg plentyn a oedd yn bresennol yn mynd i glwb ieuenctid neu ganolfan chwarae symudol yn rheolaidd.   

8. Roedd y plant yn teimlo yr hoffent gael mynediad i gyfleusterau hamdden yn amlach, fel y pwll nofio lleol, ond bod costau yn eu rhwystro rhag gwneud hynny.  
9. Dywedodd wyth allan o’r unarddeg plentyn a oedd yn bresennol eu bod yn teimlo’n fwy diogel pan mae oedolion ar gael i’w gwarchod. 

10. Dywedodd rhai o’r plant bod oedolion yn yr ardal yn rhwystr i blant chwarae oherwydd eu hymddygiad a’u hagwedd.  

11. Mae’r ysgol yn ceisio sicrhau ei bod yn creu ymwybyddiaeth o’r materion yn yr ystadau tai preswyl cyfagos er mwyn dod o hyd i rwystrau posibl o safbwynt chwarae diogel.

12. Nodwyd bod bwlio gan blant hŷn ac oedolion yn rhwystr mawr i chwarae diogel. Yn ôl un plentyn, y diffiniad o ddiogelwch yw ‘rhyddid rhag cael eich bwlio’. Nodwyd fod rhegfeydd a bygythiadau gan blant hŷn, ac ymddygiad gwrth gymdeithasol gan blant iau, yn enghreifftiau o fwlio. Dywedodd nifer o’r plant eu bod ond teimlo’n ddiogel wrth chwarae y tu allan os oes aelodau hŷn o’r teulu’n bresennol.
13. Er mwyn mynd i’r afael â bwlio, ysgrifennodd y cyngor ysgol bolisi ar fwlio. Yn ogystal, mae’r ysgol wedi sefydlu cynllun cyfeillio ar safle’r ysgol. Mae’r cynllun yn gweithredu yn answyddogol oddi ar y safle hefyd. 

14. Mae’r ysgol yn gweithio gyda rhieni a seicolegwyr addysg i fynd i’r afael â bwlio parhaus.  
15. Teimla’r Pennaeth yn gryf bod angen ymyrraeth o oed cynnar er mwyn mynd i’r afael â bwlio ac ymddygiad sy’n aflonyddu ar eraill.   
16. Er bod yr ysgol yn teimlo nad oes ganddi’r pŵer i ymdrin ag ymddygiad negyddol sy’n gallu deillio o faterion iechyd meddwl, mae wedi rhoi sawl cynllun ar waith i ymdrin ag anghenion emosiynol y plant. Mae plant yn yr ysgol yn ymarfer technegau amser cylch a rheoli tymer. Ystyrir y rhain fel ffyrdd cadarnhaol ac  effeithiol o leihau’r achosion o fwlio a bygwth. Yn ogystal, cynigir dosbarthiadau rhianta Webster Stratton yn yr ysgol a theimlir eu bod wedi cyfrannu at leihau’r achosion o fwlio.   
17. Yn ôl y plant, maent yn teimlo bod ganddynt fwy o rym i ddelio â bwlio ers sefydlu’r polisïau a’r systemau priodol.  
18. O ganlyniad i fwy o bresenoldeb gan yr heddlu, mae staff a phlant yr ysgol yn teimlo ei bod bellach yn fwy diogel i chwarae y tu allan. 

19. Nododd y staff a phlant yr ysgol bod sbwriel a graffiti yn rhwystr i chwarae diogel. Nododd y plant bod sbwriel sy’n deillio o ysmygu a nodwyddau yn eu rhwystro rhag defnyddio’r mannau agored sydd ar gael iddynt. Mewn un achos, roedd sbwriel a bonion sigarennau yn cael eu taflu i ardd ffrynt cartref un plentyn gan bobl a oedd yn aros am fysiau yn yr arhosfan fysiau gyfagos. O ganlyniad, nid oes modd i’r plentyn hyn chwarae yn yr ardd o flaen y tŷ, mae bellach yn gorfod chwarae y tu mewn neu yn yr ardd gefn.  
20. Mae’r graffiti ar y man chwarae amlddefnydd yn cael ei ystyried fel bygythiad.

21. Roedd staff yr ysgol yn teimlo bod y gymuned leol wedi gwella’n fawr yn ystod y blynyddoedd diweddar. 

22. Mae’r ysgol yn gweithio’n agos gyda’r ysgol uwchradd leol i sicrhau bod trefniadau pontio cadarn wedi’u sefydlu ar gyfer plant blwyddyn 6. Cyflogir gweithwyr ieuenctid i weithio gyda’r plant hynny, yn enwedig yn ystod yr haf.  
23. Diolchodd Eleanor Burnham i’r staff a’r plant am eu hamser ac am rannu’u profiadau.

Gwasanaeth y Pwyllgorau  

Mawrth 2010

Y Pwyllgor Plant a Phobl Ifanc 

Nodiadau o’r ymweliad rapporteur â’r Ganolfan Integredig i Deuluoedd, Gronant

22 Mawrth 2010

Aelodau’r Cynulliad yn bresennol

Helen Mary Jones (Cadeirydd), Llanelli

Sandy Mewies, Delyn

Swyddogion yn bresennol

Abigail Phillips, Clerc

Sian Thomas, Gwasanaeth Ymchwil yr Aelodau

Helen Roberts, y Gwasanaethau Cyfreithiol

Eraill yn bresennol

Staff y Ganolfan Integredig i Deuluoedd

1. Diolchodd y Cadeirydd i staff y ganolfan i deuluoedd am groesawu ymweliad y Pwyllgor.

2. Dangosodd y staff i’r aelodau rai o gyfleusterau a mannau chwarae’r ganolfan sydd ar gael i ddefnyddwyr. Mae’r cyfleusterau yn cynnwys mannau dan do a sefydlwyd ar gyfer amrywiol ddefnydd gan deuluoedd a mannau awyr agored ar gyfer chwarae mewn timau, caeau chwarae a gweithgareddau chwarae awyr agored eraill.                     

3. Clywodd y Pwyllgor ei bod wedi cymryd 2-3 blynedd i sefydlu’r ganolfan.

4. Mae’r cynllun chwarae mynediad agored yn annog plant a phobl ifanc i gymryd rhan mewn gweithgareddau corfforol fel adeiladu, palu, tyfu llysiau a phlanhigion eraill a gwersylla. Mae’r cynllun chwarae mynediad agored yn agored am ddwyawr bob min nos a datblygir y gweithgareddau yn dilyn ymgynghori â plant a phobl ifanc.                                     .  

5. Mae cludiant i’r ganolfan yn broblem, fel y mae cludiant yn gyffredinol yn yr ardal.

6. Mae’n annhebygol y bydd plant a phobl ifanc anabl yn gallu cael mynediad i gyfleusterau yn y ganolfan oni bai bod ganddynt ofalwr gyda hwy. Fodd bynnag, mae cynllun cyfeillio haf wedi’i gynnal sy’n paru plant a phobl ifanc anabl â chyfeillion a fydd yn cynnig lefel goruchwyliaeth ychwanegol iddynt ac yn cyd-drafod yr angen i gael gofalwr yn bresennol. Cynlluniwyd y fenter i sicrhau rhieni y caiff eu plant fynediad i’r cynllun a bod yn ddiogel. Defnyddiodd 48 o blant a phobl ifanc y cynllun yn ystod yr haf 2009.  Mae staff wedi dynodi’r angen am gludiant i’r rhai sy’n cymryd rhan yn y cynllun cyfeillio i’r ganolfan i deuluoedd.

7. Nid oes terfyn oedran i blant a phobl ifanc a fyddai’n hoffi cymryd rhan yn y cynllun cyfeillio er y byddai angen i blant dan 5 gael rhiant neu warcheidwad yn bresennol. Fel arfer, mae ystod oedran i 5-15 yn gyffredin.

8. Cynigir sesiynau chwarae yn yr iaith Gymraeg ar 2-3 o safleoedd chwarae dros yr haf, ac mae rhai staff sy’n siarad Cymraeg ar gael mewn safleoedd eraill. Y bwriad yw cynyddu faint o sesiynau a gynigir yn yr iaith Gymraeg yn y dyfodol.  

9. Hefyd yn y ganolfan mae grwpiau i blant bach a chlybiau ar ôl ysgol ar gael a than yn ddiweddar roedd Ymwelydd Iechyd ar gael bob wythnos. Mae grwp cefnogaeth i rieni a dosbarthiadau coginio hefyd ar y gweill er mwyn hyrwyddo iechyd a lles y gymuned.                       

10. Mae hyfforddiant ffitrwydd hefyd yn cael ei drefnu gan y ganolfan ond yn cael ei ddarparu mewn safle arall, sydd hefyd yn hyrwyddo lles a ffordd o fyw iach. Mae hefyd yn cynnig dull amgen o ennill sgiliau a chymwysterau i bobl ifanc a fydd yn eu helpu yn y man gwaith.                              

11. Pwysleisiodd y staff bod gwelliannau i gludiant cyhoeddus yn yr ardal yn flaenoriaeth bwysig ganddynt.

Gwasanaeth y Pwyllgorau 

Ebrill 2010

Y Pwyllgor Plant a Phobl Ifanc 

Nodiadau am ymweliad rapporteur â Maes Chwarae Antur y Rhyl                 

22 Mawrth 2010

Aelod Cynulliad yn bresennol   

Helen Mary Jones (Cadeirydd), Llanelli

Swyddogion yn bresennol

Abigail Phillips, Clerc

Sian Thomas, Gwasanaeth Ymchwil yr Aelodau

Helen Roberts, Gwasanaethau Cyfreithiol

Staff Maes Chwarae Antur y Rhyl yn bresennol                      

Will Morecombe- Rheolwr 
John Killion- Aelod o’r Pwyllgor Rheoli  
Barbara Orritt- Gweithiwr Chwarae

1. Diolchodd y Cadeirydd i staff Maes Chwarae Antur y Rhyl am groesawu ymweliad y Pwyllgor. Yna dangoswyd cyfleusterau’r maes chwarae i aelodau’r Pwyllgor.                              

2. Mae ar y safle gyfarpar chwarae ac antur amrywiol yn cynnwys offer dringo, siglenni rhaff a si-so. Mae tywod a glaswellt yn rhoi arwynebedd meddal i blant a phobl ifanc chwarae arnynt. Hefyd defnyddir pwll tân.  Mae tri aelod o staff ar ddyletswydd yn y mwyafrif o sesiynau, sy’n cael eu cynnal o 4 i 8pm ar ddyddiau ysgol a 12 i 4pm ar benwythnosau a gwyliau. Mae cyfrifiaduron â mynediad i’r rhyngrwyd a mannau chwarae dan do hefyd ar gael ar y safle.         

3. Nodwyd bod plant a phobl ifanc yn parchu’r fan a neilltuwyd i blant bach ac felly mae’r ffiniau yn plismona eu hunain a dweud y gwir. Bwriad y cynllun yw cofrestru gydag Arolygiaeth Safonau Gofal Cymru y flwyddyn nesaf.

4. Dywedwyd wrth y Pwyllgor mai ychydig o dir agored i chwarae a chymdeithasu sydd ar gael yn y Rhyl. Mae’r stoc dai yng ngorllewin y Rhyl mewn cyflwr cyffredinol wael ac ychydig o fannau diogel sydd i blant a phobl ifanc chwarae.                                      

5. Cymerodd y maes chwarae antur bedair blynedd i’w sefydlu gan fod angen cael tir a grantiau sefydlu. Ariannwyd y maes chwarae gan Gynllun Cymorth Trefol yn y pen draw.                          

6. Deallai staff y maes chwarae antur bod yr awdurdod lleol yn amharod i ddarparu mwy o fannau i blant a phobl ifanc chwarae ynddynt. Roedd staff o’r farn bod hyn oherwydd bod yr awdurdod lleol o’r farn bod posibilrwydd y byddai darpariaeth o’r fath yn rhoi anfanteision a pheryglon sylweddol i blant ac i’r gymuned yn ehangach.                  

7. Roedd staff o’r farn y byddai o fudd i’r plant a’r bobl ifanc pe byddai caeau chwarae ysgolion ar gael bob amser. Roeddent hefyd o’r farn y gallai defnyddio tir glas yn synhwyrol gynnig mannau chwarae da am gost fechan iawn. Ystyriai staff y gallai tirlunio lleoliad gan gadw plant mewn cof waredu neu o leiaf leihau’r angen am chwarae cydadferol.
8. Caiff y maes chwarae ei ariannu gan grant gan Gyngor Sir Ddinbych a gaiff ei ddyfarnu bob blwyddyn. Roedd staff yn teimlo y byddai dyfarnu grantiau o’r fath ar sail tair blynedd yn eu galluogi i gynllunio’n fwy effeithiol.  

9. Mae’r maes chwarae yn costio £61,000 i’w gynnal bob blwyddyn. Nodwyd bod 160 o blant a phobl ifanc wedi defnyddio’r maes chwarae ar y diwrnod cyn ymweliad y Pwyllgor.                         

10 Diolchodd y Cadeirydd i’r staff a’r bobl ifanc am eu hamser.

Gwasanaeth y Pwyllgorau

Ebrill 2010

Y Pwyllgor Plant a Phobl Ifanc        

Nodiadau am ymweliad rapporteur ag uned sipsiwn-teithwyr Ysgol Monkton Priory
Dydd Llun 10 Mai 2010

Aelod Cynulliad yn bresennol

Angela Burns AC, Gorllewin Caerfyrddin a De Sir Benfro

Gwasanaeth y Pwyllgorau

Abigail Phillips, Clerc

Eraill yn bresennol          

Beverly Stephens, Pennaeth   

Miss Banner, Athrawes

Mrs Davies, Athrawes

Mrs Buckle, Athrawes

Andrew, disgybl

Becky, disgybl

Patrick, disgybl

Dalton, disgybl

Walter, disgybl

Chelsea, disgybl

Teigan, disgybl

Cherise, disgybl

Rocky, disgybl

Georgia, disgybl

1. Croesawodd Beverly Stephens Angela Burns a’r Clerc i uned sipsiwn-teithwyr yr ysgol.                    

2. Dywedodd Angela Burns wrth ddisgyblion a staff am ymchwiliad y Pwyllgor Plant a Phobl Ifanc i fannau diogel i chwarae a chymdeithasu. Yna esboniodd bod y dystiolaeth yr oedd y bobl ifanc i’w chyflwyno am fod o help i’r Pwyllgor i ystyried beth a oedd angen ei wneud i wella darpariaeth mannau diogel i chwarae a chymdeithasu.                                                             
3. Nododd y bobl ifanc bod pedwar ohonynt yn byw ar safleoedd sipsiwn-teithwyr ac wyth yn byw mewn tai.  

4. Nododd un ferch 12 oed nad oedd ei rhieni yn caniatáu iddi fynd allan ar ei phen ei hun. Byddai’n cael mynd allan gyda ffrind hŷn - dros 15 oed - neu aelod o’r teulu’n bresennol. Teimlai bod rhai o’r gweithgareddau a oedd ar gael i’r bechgyn heb fod ar gael iddi hi gan fod ei rhieni yn fwy gwarchodol tuag ati.                                                
5. Dywedodd merch arall 12 oed fod ganddi ychydig mwy o ryddid gan y byddai ei rhieni yn caniatáu iddi fynd i’r ganolfan gymunedol leol ar ei phen ei hun. Câi wneud hynny gan fod aelod o staff mewn oed roedd y teulu’n ei adnabod yn gweithio yno ac yn gallu ei goruchwylio. Roedd rhai o’r merched eraill yn cael ychydig mwy o ryddid.
6. Dywedodd y bechgyn oedd yn bresennol fod ganddynt fwy o ryddid i fynd allan yn iau ac i fynd ymhellach na’r merched. Fodd bynnag, er eu bod yn cael mynd i’r parc lleol, teimlent nad oedd yn addas ar eu cyfer ac nad oeddent eisiau chwarae yno.                   

7. Dywedodd un bachgen 13 oed y byddai’n rhaid iddo ef gerdded am oddeutu awr o amser i gyrraedd parc lle y gallai chwarae â’i ffrindiau. Dywedodd bachgen arall ieuengach nad oedd unman yn agos i’w safle lle y gallai chwarae. Fodd bynnag, yr oedd clwb ieuenctid a chwrt pêl fasged o fewn pellter rhesymol ac weithiau roedd modd iddo ef a’i ffrindiau deithio yno.  
8. Byddai’r bobl ifanc wedi hoffi cwrt pêl-droed, adeilad i fynd iddo lle’r oedd eu teuluoedd yn adnabod yr oedolion yno a lle heb ormod o bobl ddieithr ynddo.
9. Roedd rhai o’r bobl ifanc yn arfer â mynd i’r clwb ieuenctid lleol ond yn dewis peidio â mynd bellach. Mae’r clwb ar gyfer rhai hyd at 18 oed, ond roedd cred ei fod ar gyfer plant iau. Mae un o’r plant iau a oedd yn bresennol (11 oed) yn mynd i’r clwb ddwywaith yr wythnos.  Byddai rhai hŷn, yn eu harddegau dim ond yn mynd i’r clwb i ymgynnull y tu allan ac i ddangos eu beiciau modur a’u sgwteri i’r plant iau.  Roedd y bechgyn iau yn teimlo ychydig yn ansicr gyda’r bechgyn hŷn. Roeddent hefyd yn teimlo bod presenoldeb bechgyn hŷn  yn ei gwneud yn fwy tebygol y byddai’r lle’n cael ei fandaleiddio a’i wneud yn anaddas i fechgyn iau chwarae ynddo.

10. Mae gan y clwb gyfrifiaduron, offer cerddorol a gweithgareddau eraill ar gael, er, nodwyd bod llawer o aros am y gweithgareddau ac roedd arafwch y cyfrifiaduron yn peri bod llawer o’r plant yn colli diddordeb ynddynt. Hefyd, dim ond ar amseroedd penodol yn ystod yr wythnos yr oedd gweithgareddau ar gael felly ychydig o ddewis a oedd mewn unrhyw sesiwn.

11. Dywedodd dwy o’r merched a oedd yn bresennol yr hoffent fynd i’r clwb ond nad ydynt yn cael mynd gan fod bechgyn a merched yno ac mae pobl ifanc o ystod oedran eang iawn yn bresennol.

12. Dywedodd rhai eraill bod y clwb yn rhy bell o’u cartrefi iddynt hwy allu cael mynediad i’r cyfleusterau heb iddynt ddibynnu ar rywun i’w cludo yno.

13. Roedd pwll dwr a chae pêl droed ar un o’r safleoedd sipsiwn-teithwyr. Ond, roedd nifer o ffyrdd prysur i’w croesi i gyrraedd y cyfleusterau chwarae. Hefyd roedd ffair deithiol yn yr ardal bob mis. Roedd clwb ieuenctid yr eglwys hefyd ar gael yn agos i’r safle, ond nid oedd y plant yn mwynhau mynd yno.                              
14. Pan ofynnwyd i’r bechgyn beth a ddylid ei gael mewn clwb ieuenctid, roeddent o’r farn, yn ddelfrydol, y dylai clwb ieuenctid fod ag amgylchedd da, â llawer o weithgareddau gwahanol a dylai fod yn groesawgar i bobl ifanc.  Awgrymodd y plant a’r bobl ifanc y byddai byrddau pŵl, tenis bwrdd, bingo, cyfrifiaduron, cerddoriaeth, ystafell gelf a chyfleusterau ar gyfer chwarae pêl fasged yn weithgareddau da i glwb ieuenctid eu cynnig. Roedd y merched yn fodlon chwarae a chymdeithasu yn eu cartrefi eu hunain a chartrefi ffrindiau, er bod un yn teimlo y byddai bingo ar gael yn lleol yn braf.                                                   
15. Roedd y bobl ifanc o’r farn bod clwb ieuenctid a oedd yn agored unwaith yr wythnos yn well na chlwb a oedd ar agor yn fwy aml. Teimlent hefyd bod 50c - £1 yn bris mynediad rhesymol a fforddiadwy.             

16. Doedd dim o’r plant yn teimlo nad oedd croeso iddynt yn y clybiau.  Fodd bynnag, roeddent yn cytuno nad oedd gan oedolion yn gyffredinol lawer i’w ddweud wrth blant. Roedd rhai wedi profi agweddau negyddol tuag atynt pan oedd oedolion yn gweithio gydag aelodau hŷn o’u teuluoedd a nodwyd bod tafarn leol yn arddangos arwydd a oedd yn dweud nad oedd croeso iddynt hwy a’u teuluoedd i ddod i mewn. Cadarnhaodd yr athrawon mai’r profiad cyffredin ymhlith y plant, os dynodwyd hwy fel ‘plant sipsiwn- teithwyr’ eu bod ar unwaith yn gweld agweddau negyddol tuag atynt.                                    

17.  Roedd yr holl blant a phobl ifanc wedi mwynhau taith i’r sinema gyda’r ysgol yn ddiweddar.  Byddent oll yn hoffi mynd yn amlach, ond roedd y sinema yn eithaf pell a’r tocynnau’n £6 yr un a phopgorn yn £4.50 arall ac fe’i gwelwyd yn daith ddrud. Awgrymodd y staff efallai y byddai modd cynnal sinema gymunedol gan bobl leol bob pythefnos neu bob mis yn y ganolfan gymuned leol, er bod ansicrwydd sut i sefydlu menter o’r fath. Fel arall, mae’n bosibl bod bargeinion arbennig ar gael o ran tocynnau neu fyrbrydau gan y gweithredwyr yn y sinema yn ystod cyfnodau tawel.  

18. Nododd y plant a phobl ifanc bod y mwyafrif o’u ffrindiau hefyd yn sipsiwn-teithwyr, oherwydd mai dyna pwy oedd yn byw yn agos atynt. Roedd plant a oedd yn byw mewn ardaloedd cymysg â ffrindiau o’r gymuned sefydlog a’r gymuned sipsiwn-teithwyr. Roedd y plant o’r farn mai’r unig rwystr diwylliannol iddynt wneud ffrindiau ag unrhyw blant eraill oedd dymuniad eu rhieni i oruchwylio merched yn fwy na bechgyn.                                     

19. Disgrifir parc lleol fel un a ddefnyddir gan blant bach a’u rhieni yn ystod y dydd a chan bobl ifanc yn eu harddegau yn ystod min nosau. Golygai hyn bod plant eraill rhwng yr oedrannau hyn yn cael eu heithrio o’r parc.             

20. Roedd tir gwyrdd agored arall a fyddai wedi bod yn ddelfrydol i chwarae arno yn amhosibl ei ddefnyddio gan fod pobl yn mynd â’u cŵn am dro yno a bod budreddi yno o’r herwydd.

21. Dywedodd un ferch bod graffiti o natur rywiol i’w weld yn ei pharc lleol ac roedd hynny’n golygu nad oedd yn mynd yno rhag ofn i’w chwiorydd iau weld y graffiti.

22. Byddai’r plant a phobl ifanc yn ystyried mynd i’r ysgol ar benwythnosau i ddefnyddio’r cyfleusterau celf a chwaraeon. Fe hoffai’r merched ddefnyddio’r gwagle yn yr ysgol i ‘ymlacio’ a sgwrsio â’u ffrindiau na allent eu gweld y tu allan i’r ysgol fel arall. Nid yw’r cyfleusterau yn agored ar benwythnosau ar hyn o bryd.

23. Fe aeth rhywfaint o’r bechgyn hŷn i noson i rai dan16 oed mewn clwb nos lleol yn ddiweddar. Nodwyd bod y noson yn llwyddiant mawr ac y byddai caffi ieuenctid yn fan poblogaidd i ymgynnull ynddo pe bai ar gael.

24. Nodwyd bod noson dalentau ar gyfer plant, pobl ifanc ac oedolion a gynhaliwyd yn ddiweddar wedi bod yn llwyddiant.

25. Roedd y plant a phobl ifanc yn rhoi gwerth ar amrywiaeth o brofiadau yn fwy na’r profiadau cyfarwydd a oedd yn cael eu cynnig yn arferol.

26. Roedd agosrwydd cyfleusterau yn bwysig. Byddai bechgyn yn cael mwy o ryddid na merched, ond roeddent oll yn teimlo fod angen i’w rhieni deimlo fod eu plant yn ddiogel cyn y byddai caniatâd iddynt ymuno â gweithgaredd neu glwb newydd.  Roedd rhai rhieni’n warchodol iawn o’u plant a rhai yn amharod i adael i’w plant fynd ar deithiau ysgol.                 
27. Roedd gwell siawns cael caniatâd gan rieni i blant gymryd rhan os oedd rhieni’n adnabod staff yn y clybiau neu’r gweithgareddau yr oedd y plant am ymuno â hwy. Byddai’r plant, fodd bynnag, yn llai parod i gymryd rhan mewn gweithgareddau pe byddai aelodau eu teuluoedd neu’u ffrindiau agos yn gweithio yno gan y byddai’n llai o hwyl.               
28. Cytunai’r holl blant a phobl ifanc fod cael amser rhydd i wneud beth oeddent hwy am ei wneud yn bwysig iddynt, fel yr oedd rhoi cynnig ar bethau newydd.

29. Cytunai’r plant a’r bobl ifanc y byddai cynnal gweithgareddau ar amseroedd gwahanol mewn mannau gwahanol ar gyfer grwpiau oedran gwahanol yn gam cadarnhaol. Cytunai’r staff y byddai hyn yn gam doeth gan ei fod yn hyrwyddo gwell ymddygiad yn eu profiad hwy.                 

30. Nododd yr holl blant a phobl ifanc bod oedolion weithiau’n dweud wrthynt ‘ewch allan i chwarae’ ond nad oedd dim iddynt ei wneud.  

31. Awgrymodd y staff na ellid sicrhau cyfle cyfartal i blant a phobl ifanc drwy sicrhau cydraddoldeb o ran incwm rhieni gan nad oedd yn bosibl dylanwadu ar flaenoriaethau gwariant mewn teuluoedd fel hyn. Byddai sicrhau bod gweithgareddau rhesymol eu pris ar gael i’r gymuned gyfan yn fuddiol iawn.       

32. Diolchodd Angela i ddisgyblion a staff am eu hamser ac am roi tystiolaeth i’r ymchwiliad.

Gwasanaeth y Pwyllgorau 

Mai 2010

